Ձեր իրավունքներն ու պարտականությունները՝ 

կապված միջազգային պաշտպանության հետ

Դուք ստանում եք այս տեղեկատվությունը, քանի որ մենք ձեզ շնորհել ենք փախստականի կարգավիճակ կամ օժանդակ պաշտպանություն:

1․ Տվյալների գաղտնիության սկզբունքը
Ձեր ծագման երկրի իշխանությունները կամ պետական հաստատությունները մեզանից չեն ստանա որևէ տեղեկություն, որոնց միջոցով նրանք կարող են տեղեկանալ, որ մենք ձեզ շնորհել ենք փախստականի կարգավիճակ կամ օժանդակ պաշտպանություն:



2․ Կացության քարտ և ժնևյան ճամփորդական փաստաթուղթ
Կացության քարտ ստանալու համար դիմում ներկայացրեք Օտարերկրացիների գրասենյակի ղեկավարին և կցեք 3 լուսանկար: Տրամադրման օրվանից կացության քարտը վավերական կլինի.
· 3 տարի, եթե մենք ձեզ շնորհել ենք փախստականի կարգավիճակ;
· 2 տարի, եթե մենք ձեզ տրամադրել  ենք օժանդակ պաշտպանություն:
Եթե մենք ձեզ շնորհել ենք փախստականի կարգավիճակ, դուք նաև իրավունք ունեք ստանալու Ժնևի կոնվենցիայով նախատեսված ճամփորդական փաստաթղթի (ժնևյան ճամփորդական փաստաթուղթ; GDP): Այն վավեր կլինի տրման օրվանից 2 տարի: Այն ստանալու համար պետք է հայտ ներկայացնել։ Դուք ժնևյան ճամփորդական փաստաթուղթ ստանալու իրավունք չունեք, եթե ստացել եք օժանդակ պաշտպանություն:


Օտարերկրացիների գրասենյակի ղեկավարը պատասխանատու է կացության քարտերի և ժնևյան ճանապարհորդական փաստաթղթերի տրամադրման և փոխանակման համար: Յուրաքանչյուր անգամ, երբ ցանկանում եք ստանալ նոր փաստաթուղթ կամ փոխանակել այն, պետք է դիմում ներկայացնեք և կցեք լուսանկարներ:


Եթե ձեր կացության քարտի կամ ժնևյան ճամփորդական փաստաթղթի ժամկետը լրացել է, դուք պետք է փոխարինման դիմում ներկայացնեք՝ նոր փաստաթղթեր ստանալու համար:
Բացի այդ, դուք պետք է փոխանակեք ձեր ժնևյան ճամփորդական փաստաթուղթը, եթե.

· դրանում ներառված տվյալները փոխվել են.
· այն այն աստիճան է վնասվել, որ դժվար է օգտագործել.

· ի հայտ են եկել հանգամանքներ, որոնք դժվարացնում են այն օգտագործող անձի ինքնությունը պարզելը։

Եթե կորցնեք ձեր կացության քարտը կամ ժնևյան ճամփորդական փաստաթուղթը, դուք պետք է այդ մասին տեղեկացնեք Օտարերկրացիների գրասենյակի ղեկավարին: Դա անելու համար դուք ունեք 3 օր: Նման դեպքում մենք ձեզ կտրամադրենք նոր փաստաթղթեր։ Եթե գտնեք ձեր փաստաթուղթ, իսկ դրա փոխարեն արդեն ստացել եք նորը, ապա պետք է անհապաղ վերադարձնեք հայտնաբերված հին փաստաթուղթը Օտարերկրացիների գրասենյակի ղեկավարին:


Դուք կարող եք նաև դիմել օտարերկրացու համար լեհական ճամփորդական փաստաթուղթ կամ  օտարերկրացու համար ժամանակավոր  լեհական ճամփորդական փաստաթուղթ ստանալու համար: Դրանց տրամադրման կարգն ու կանոնները նշված են 2013 թվականի դեկտեմբերի 12-ի «Օտարերկրացիների մասին» օրենքում:


3․ Ինտեգրման աջակցություն
Լեհաստանի հասարակության հետ ձեր ինտեգրմանը աջակցելու համար ձեր բնակության վայրի համայնքի ղեկավարը կամ քաղաքապետը կարող է ձեզ օգնություն տրամադրել: Մենք դա անվանում ենք ինտեգրման աջակցություն: Դրա կարգը և կանոնները հստակեցված են 2004 թվականի մարտի 12-ի «Սոցիալական աջակցության մասին» օրենքում: Դուք կարող եք նման օգնություն ստանալ ոչ ավելի, քան 12 ամիս:


Ինտեգրման աջակցությունը ձեզ կտրամադրի ձեր բնակության վայրի համապատասխան համայնքի ղեկավարը կամ քաղաքապետը, եթե անչափահաս եք և Լեհաստանում չունեք օրինական ներկայացուցիչ:


Ինտեգրման աջակցություն ստանալու համար դուք պետք է համապատասխան դիմում ներկայացնեք: Դուք պետք է այն ներկայացնեք համայնքային ընտանեկան օգնության կենտրոն (PCPR) կամ կենտրոնակայան, որը նման ֆունկցիա է կատարում: Հիշեք, որ ձեր դիմումը պետք է ներկայացնեք ձեր բնակության վայրում: Դա անելու համար դուք ունեք 60 օր՝ փախստականի կարգավիճակ կամ օժանդակ պաշտպանություն տրամադրելու որոշումը ստանալուց հետո: Եթե ձեզ հետ միասին մենք տրամադրել ենք փախստականի կարգավիճակ կամ օժանդակ պաշտպանություն ձեր ընտանիքի անդամներին, ապա ինտեգրման օգնության ձեր դիմումը ընդգրկում է նաև նրանց:


Ինտեգրման աջակցության համար դիմում ներկայացնելու համար պետք չէ սպասել, մինչև ստանաք ձեր կացության քարտը: Հիշեք, որ ձեր դիմումին կցեք փախստականի կարգավիճակ կամ օժանդակ պաշտպանություն տրամադրելու որոշման պատճենը: Ձեր կացության քարտը ստանալուց հետո դրա պատճենը կցեք Ձեր դիմումին: Եթե ստացել եք ժնևյան ճամփորդական փաստաթուղթ, խնդրում ենք նաև դրա պատճենը կցել ձեր դիմումին:

Ինտեգրման աջակցության շրջանակներում դուք կարող եք ստանալ՝
· դրամական նպաստներ;

· առողջության ապահովագրության վճարների վճարում;

· սոցիալական աշխատակցի աջակցություն;

· մասնագիտական խորհրդատվություն, այդ թվում՝ հոգեբանական, իրավական և ընտանեկան,

· տեղեկատվության տրամադրում և աջակցություն այլ հաստատությունների հետ շփումներում,

· այլ գործողություններ, որոնք աջակցում են ձեր ինտեգրման գործընթացին:


Եթե ձեր ամուսինն ունի Լեհաստանի քաղաքացիություն, դուք չեք կարող ինտեգրման աջակցություն ստանալ:


Եթե դուք կյանքի դժվարին վիճակում եք և բավարարում եք համապատասխան չափանիշները, կարող եք ընդհանուր պայմաններով օգտվել ֆինանսական նպաստից և ոչ դրամական սոցիալական օգնությունից՝ ինչպես Լեհաստանի քաղաքացիները: Դուք, ի թիվս այլոց, կարող եք ստանալ պարբերական նպաստ, հատուկ նպաստ, ապաստան կամ սնունդ: Մանրամասների համար հարցրեք ձեր բնակության վայրին համապատասխան Սոցիալական ապահովության կենտրոնում:


Օգնության մասին լրացուցիչ տեղեկություններ կարելի է գտնել Ընտանիքի և սոցիալական քաղաքականության նախարարության կայքում.

https://www.gov.pl/web/rodzina/pomoc-spoleczna-dla-cudzoziemcow-na-jakie-wspiera-w-polsce-moga-liczyc


4․ Այլ իրավունքներ և պարտականություններ

Եթե դուք բնակվում եք օտարերկրացիների համար նախատեսված կենտրոնում, ապա կարող եք այնտեղ մնալ ևս 2 ամիս՝ փախստականի կարգավիճակ կամ օժանդակ պաշտպանություն տրամադրելու մասին վերջնական որոշումը ստանալու օրվանից։ Նշված ժամկետից հետո դուք պետք է լքեք հաստատությունը:


Դուք ունեք նույն իրավունքները, ինչպիսիք ունեն օտարերկրացիները, ովքեր ստացել են Լեհաստանում նշված ժամկետով բնակության թույլտվություն: Այդ իրավունքների տրամադրման կարգը և կանոնները սահմանվում են առանձին կանոնակարգերով։ Դրանք նույն իրավունքներն են, ինչպիսիք ունեն Լեհաստանի քաղաքացիները (բացառությամբ ընտրելու իրավունքը): Դրանք ներառում են.

· կրթական համակարգից օգտվելու իրավունք,

· աշխատաշուկա մուտքի իրավունք,

· գործազրկությունից պաշտպանվելու իրավունք,

· ձեռնարկատիրական ազատ գործունեություն ծավալելու իրավունք,

· սոցիալական աջակցության և ընտանեկան նպաստներից օգտվելու իրավունք,
· սոցիալական նպաստի իրավունք,

· պետական միջոցներից ֆինանսավորվող առողջապահական ծառայությունների իրավունք։

5․ Փախստականի կարգավիճակից կամ օժանդակ պաշտպանությունից զրկելը և մարումը

Օրենքով սահմանված իրավիճակներում դուք կարող եք զրկվել փախստականի կարգավիճակից կամ օժանդակ պաշտպանությունից: Այս հարցով որոշմանը նախորդում է առանձին վարույթ, որը հարուցվել է ի պաշտոնե կամ Սահմանապահ ծառայության, Ոստիկանության կամ Ներքին անվտանգության գործակալության պահանջով։ Փախստականի կարգավիճակից զրկելու և օժանդակ պաշտպանությունից զրկելու կարգն ու սկզբունքները կարգավորվում են 2003 թվականի հունիսի 13-ի «Լեհաստանի Հանրապետության տարածքում օտարերկրացիներին պաշտպանություն տրամադրելու մասին» օրենքը:


Եթե դուք զրկվել եք փախստականի կարգավիճակից կամ օժանդակ պաշտպանությունից, դուք պարտավոր եք ձեր փաստաթղթերը (կացության քարտը և ժնևյան ճամփորդական փաստաթուղթը) վերադարձնել Օտարերկրացիների գրասենյակի ղեկավարին: Դուք պետք է դա անեք այս հարցում վերջնական որոշումը ստանալուց անմիջապես հետո, ոչ ուշ, քան 14 օրվա ընթացքում։


Լեհաստանի քաղաքացիություն ձեռք բերելու օրը ձեզ փախստականի կարգավիճակ կամ օժանդակ պաշտպանություն տրամադրելու որոշումը կմարի օրենքի ուժով:


6. Պաշտպանություն արտաքսումից

Լեհաստանի իշխանությունները չեն կարող որոշում կայացնել, որը կպարտավորեցնի ձեզ լքել Լեհաստանը։ Դա կարող է տեղի ունենալ միայն այն դեպքում, եթե դուք նախկինում զրկված եք եղել փախստականի կարգավիճակից կամ օժանդակ պաշտպանությունից:


Այնուամենայնիվ, ձեզ կարող են պարտավորեցնել լքել Լեհաստանը կամ վտարվել առանց փախստականի կարգավիճակից կամ օժանդակ պաշտպանությունից նախնական զրկման, եթե՝


· Վտարման պատճառները կապված կլինեն ազգային անվտանգության կամ հասարակական կարգի հետ,

· հիմքեր կան ենթադրելու, որ դուք վտանգ եք ներկայացնում Լեհաստանի անվտանգության համար,

· հիմքեր կան ենթադրելու, որ դուք վտանգ եք ներկայացնում հասարակության համար, քանի որ վերջնական դատավճռով դատապարտվել եք առանձնապես ծանր հանցագործության համար:


Այս բացառությունները ներառված են 1951 թվականի Ժնևի կոնվենցիայի 32-րդ հոդ․ 1-ին պարբ․ և 33-րդ հոդ․ 2-րդ պարբ․։ Նման իրավիճակում սահմանը հատելիս պետք է կացության քարտը վերադարձնեք սահմանապահ ծառայությանը:

